
Uña cosa Gofredo ve conseggia

Se ghe credeì; saccæve regolâ

Atro o no dîxe, e solo intre l'oreggia

Questa pruxa o ghe mette, e i lascia fâ;

Ma cose in cœu dell'ommo no resveggia

Uña, che ben ra sacce manegá?

Bella donna chi cianze, e chi sospira,

Ciù che de bœu duxento poæra a tira.

Eustazio ciamma Armidda, e dixe a lê:

Bella figgia dæ fin a ri doroî:

Quell'aggiutto dro quæ heì de mestê

Aor'aoura o ve sarà dæto da noî;

Tanto a se rallegrô, che fin ro çê

A feççe innamorá, (pensæra voî!)

Con ro mandillo asciûgase quelli œuggi,

Che intenerî fareivan fin ri scœuggi.

Pœuscia a ghe rende granmerçê de tente

Grazie a lê fæte via de man in man,

A dixe de tegnîre sempre a mente,

A che da tutti assì se saveran:

Affettuosa a parla a chi gh'è a rente,

Fa reverenze a ri âtri da lontan,

E a sà tanto ben finze, che sospetto

A no lasciò piggiá dro sò segretto.

Visto poi, che fortuña è da ra sò,

Con êsse andæta ben l'incomençæga

De quarche intoppo, a ro sò studdio allò

Fîto a vœu veine assì ra liveræga,

A pensa de fâ tutto quanto a pò

Con mesciâ, e remesciâ ciù d'uña bæga,

E a forza de mignottore, e d'incanti

A se fa lì uña strœuppa de galanti.

E a fâ questa faccenda con riuscîa,

Ogn'arte fiña a sa ben dœuverâ;

Con tutti a no ten zà ra mæsma ghîa

Con ri atti meistri, e accorto raxonâ.

Con chi a l'è scarsa, e con chi a l'è compîa,

A chi a dà mente, a chi a lascia cianciâ,

A chi ra brilla a tira, a chi a speroña,

Secondo l'ocaxon questa drittoña.

Se a vedde quarchedun, chi no s'incalla

A presentáse, e poîra ro tratten,

D'un rixetto grazioso a ro regalla,

E d'un sospiro, che da ro cœu ven,

E così a fa, che quello o no s'astalla

A buttáse per dî, che o ghe vœu ben:

Annimoso con fâçe dra mainera,

Per aveì visto un pô de boña cera.

Se a vedde quarc'un átro troppo ardîo

Per amô, chi ro trà fœu de raxon,

Re grazie a ghe mezura con ro dîo,

E a ghe responde assì de rebruscon;

Ma in quello mæsmo recusâ d'invîo

Quarche smorfietta a lascia cazze ancon;

Tanto che quello spera, mentre o temme,

Che sempre a no sarà quella de semme.

